
ЗАХИДАЛ 149

	 

	ДАЙНЫ ЯВЦ

	 

	1933 оны дөрөвдүгээр сарын 1

	 

	Дайн эхэлсэн 1914 оны наймдугаар сарын эхний өдрүүдэд дэлхий дахины анхаарал Бельги хийгээд Францын умард хилийн тийш чиглэсэн байлаа. Германы асар том арми замдаа тааралдсан бүхнийг арчин урагш давшсаар байв. Бяцхан Бельги тэдний давшилтыг түр зуур зогсоосон юм. Тэглээ гэж германчууд хорсон бельгичүүдийг алан хядах замаар номхотгох гэж оролдсон явдал германууд зэрлэг балмад явдал үйлдлээ гэж холбоотнууд яриа дэгдээхэйн үндэс болсон байв. Германчууд Парис руу урагшлан давшиж францын арми гэдрэг ухарч, английн жижиг арми өөр тийш хөөгдсөн байлаа. Дайн эхэлснээс хойш нэг сарын дараа Парис сүйрлийн ирмэгт очиж, францын засгийн газар албан газрууд, үнэ цэнтэй зүйлсээ өмнө зүгт Бордо руу зөөхөөр яг бэлтгээд байв. Зарим германууд дайнд хэрэг дээрээ яллаа ч гэж бодож байжээ. Наймдугаар сарын эцэс үед Өрнөд (өөрөөр хэлбэл францын) фронтын байдал тиймэрхүү байлаа.

	Тэр үеэр оросын цэрэг Дорнод Прусс рүү цөмрөн орж, германчуудын анхаарлыг Өрнөд фронтоос хөндийрүүлэх оролдлого хийсэн байна. Франц, Англи хоёр Берлин рүү тэмүүлэн байсан оросын «уурын индүүнд» ихээхэн найдвар тавьж байжээ. Гэвч оросын цэрэг муу зэвсэгтэй, офицерууд нь авьяас чадвар дорой, цаад талд нь хээл хахуульд идэгдсэн хаант засаг зогсож байлаа. Германчууд оросуудын эсрэг гэнэт сөрөг дайралт хийж, оросын асар том армийг Дорнод Пруссын нуур, намаг дотор бүслэн бүрмөсөн буг цохижээ. Германы тэр том ялалтыг Танненбергийн дэргэдэх тулалдаан гэдэг юм. Тэр тулалдаантай нэр холбоотой генералуудын нэг бол фон Гинденбург байв. Тэр хожим нь бүгд найрамдах Герман улсын ерөнхийлөгч болж байжээ.

	Тэр бол том ялалт байсан боловч германы арми дамаа их хохирол үзэж байж тийнхүү ялжээ. Уг ялалтыг хийхийн тулд бас Дорно зүгт оросын довтолгооноос тодорхой хэмжээгээр айж байсан учир германчууд өөрийн зарим армийг францын фронтоос оросын фронт руу шилжүүлсэн байв. Тэр нь Өрнөд фронт дээр үзүүлж байсан шахалтыг нэлээд багасгасан тул францын арми цөмрөн орж ирсэн германчуудыг хөөн зайлуулах гэж асар их хүч гаргажээ. Францын арми 1914 оны есдүгээр сарын эхээр Марнегийн дэргэд болсон тулалдаанаар германчуудыг тавин миль газар ухрааж амжсан байв. Тийнхүү Парис аврагдаж, францууд ба англичууд бага зэрэг түр амсхийжээ.

	Германчууд цөмрөн орох гэж дахиж оролдон бараг амжилт олдгийн даваан дээр давшилт нь зогсжээ. Тэгээд хоёр арми нуувчинд орж, тэгснээр шинэ маягийн нуувчийн дайн эхэлжээ. Тэр бол нэг ёсны мухардалд орсон хэрэг байлаа. Гурван жил илүү, ер нь л бараг дайны эцэс хүртэл Өрнөд фронт дээр тэрхүү нуувчийн дайн гэгч үргэлжилж, асар их том армиуд сохор номин мэт газар нүхлэн орж, бие биеийнхээ хүчийг сульдуулахыг хичээх болжээ. Тэр фронт дээр байлдаж байсан герман ба францын арми эхний үед сая хүнтэй байжээ. Мөн тэр фронт дээр байсан английн жижиг арми түргэн өсөж, бараг саяд хүрчээ.

	Дорнодын буюу оросын фронт нь илүү хөдөлгөөнтэй байлаа. Оросын цэрэг австричуудыг нэг бус удаа цохисон боловч өөрсдөө германчуудад ямагт цохигдож байв. Тэгэхдээ нуувчинд дайтсан Өрнөд фронт дээр гарз хохирол үлэмж бага байсан мэтээр бодож болохгүй билээ. Хүний амь хохирохыг юман чинээ эс бодон олон зуун мянган цэрэг амь үл хайрлан дайсны бэхэлсэн байрлал руу ямар ч ашиггүй дайрч байжээ.

	Бас өөр олон газар байлдаан болж байлаа. Түрэгүүд Суэцийн суваг руу дайрахыг оролдсон боловч няцаагджээ. Египетийг 1914 оны арван хоёрдугаар сард британийн хараат орон хэмээн үзсэн хүмүүсийг баривчлан шоронд хорьжээ. Үндсэрхэх үзэл бүхий сониныг хааж, таваас дээш тооны хүн бөөгнөрөн цугларахыг хоригложээ. Египетэд тогтоосон хэвлэлийн хандлагыг «зэрлэг харгис явдал» гэж «Таймс» сонин нэрлэсэн байлаа. Дайны үеийн туршид Египетэд цэрэг дайны байдал тогтоожээ.

	Ирак, дараа нь Палестин, Сири зэрэг Түрэгийн сарнин бутарсан сульдаж, доройтсон нутаг руу Англи дайралт хийж байв. Англичууд Аравид арабчуудын үндсэрхэх үзлийг ашиглан их хэмжээний мөнгөн тэтгэмж үзүүлэх, материал нийлүүлэх замаар Түрэгийн эсрэг арабуудаар бослого гаргуулж байлаа. Тэр бослогыг голлон зохион байгуулж байсан хүн бол хурандаа Т. Э. Лоуренс байжээ. Түүнийг хожим нь Азид болсон олон хөдөлгөөнийг нууцаар зохион байгуулсан хүн хэмээн үздэг байв.

	Тэгэхдээ британийн цэргийн хөлөг онгоц 1915 оны хоёрдугаар сарын эхээр Константинополь руу цөмрөн орж, эзлэн авах зорилгоор дайрсан явдал л Түрэгт шууд халдсан хэрэг байв. Хэрэв тэгээд англичууд амжилт олсон сон бол зөвхөн Түрэгийг дайнд оролцохыг нь эцэс болгоод зогсохгүй, Өрнөд Азид германы нэвтрэн орох замыг бүрмөсөн хааж чадах байлаа. Гэвч англичууд амжилт олсонгүй. Түрэгүүд баатарлаг тулалдаж, уг тулалдаанд Мустаф Кемаль˗паша үлэмжхэн үүрэг гүйцэтгэсэн нь сонин хэрэг билээ. Англичууд төлөвлөгөөгөө биелүүлэх гэж Галлиполид жил шахам янз бүрийн оролдлого хийсэн боловч асар их гарз хохирол амсан ухарчээ.

	Түүнчлэн холбоотнууд Өрнөд, Дорнод Африк дахь германы колониуд руу дайралт хийж байлаа. Тэдгээр колониуд Германаас бүрэн таслагдсан тул ямар ч тусламж авч чадахгүй байлаа. Тэд яваандаа бууж өгөхөөс аргагүй болжээ. Япон улс Хятадын Цзяочжоуд байсан германы концессыг хялбархан эзлэн авчээ. Алс Дорнодод цэрэг дайны томоохон явдал гараагүй учир тэр нь Японы хувьд үнэхээр аятайхан боломж байв. Тийм учраас Япон тэрхүү боломжийг ашиглан айлган сүрдүүлэх замаар Хятадаас үнэ цэнтэй концесс олж авах, илүү эрх дарх олж авахыг хичээж байлаа.

	Итали улс аль тал нь дийлэхийг мэдэж авахын тулд олон сарын турш дайны явцыг ажиглан байснаа холбоотны тал дийлэх шинжтэй болмогц тэдний санал болгосон хээл хахуулийг хүлээн авахаар шийдэж нууц хэлэлцээр байгуулсан байв. Тийнхүү Итали 1915 оны тавдугаар сард албан ёсоор холбоотнуудын талд дайнд оржээ. Италичууд, австричууд хоёр сарын турш ямар нэгэн мэдэгдэм үр дүнгүйгээр харилцан буудалцжээ. Дараа нь германчууд ирж австрид тусалсан учир италичууд тэдний шахалтад өртжээ. Австри˗германы арми бараг Венец хүртэл давшжээ.

	Болгар улс 1915 оны аравдугаар сард Германтай нэгджээ. Түүний дараахан австри˗унгарын арми болгаруудтай хамтран Сербийг бүрмөсөн бут ниргэжээ. Сербийн эрх баригчид армийнхаа үлдэгдлийн хамт нутаг орноо орхин гарч, холбоотнуудын хөлөг онгоцнуудад хоргодох газар хайж, улмаар Серб орон германы эрхшээлд оржээ.

	Балканы дайны үеэр хувирамтгай зан гаргаснаас болж Румыныг гуйвамтгай улс хэмээн нэрлэх болжээ. Румын хоёр жилийн турш Их дайны явцыг ажиглан байснаа эцсийн эцэст 1916 оны наймдугаар сард холбоотнуудын талд нэгджээ. Түүний хариу шийтгэл удсан ч үгүй ирж, германы арми Румын рүү дайран орж, бүх эсэргүүцлийг нь няцаажээ. Тийнхүү Румын бас л австри˗германы хүчинд эзлэгджээ.

	Тийнхүү голлох гүрэн болох Герман, Австри хоёр Бельги, Францын зүүн хойд нутаг, мөн Польш, Серб, Румыныг эзлэн авчээ. Тэд бас байлдааны туслах чанарын олон газарт ялалт хийж байлаа. Гэвч тэмцлийн гол төв нь Өрнөд фронт дээр, тэнгис дээр болж байсан бөгөөд тэд тэнд амжилт олж чадахгүй байлаа. Өрсөлдөгч армууд Өрнөд фронт дээр яг хөдлөхгүй сөргөлдөн зогссон байв. Тэнгис дээр холбоотнууд ноёрхож байжээ. Дайны эхний үед германы хэд хэдэн хөлөг онгоц тэнгисээр хөлхөн холбоотнуудын хөлөг онгоц явахад саад учруулж байв. Тэдний нэг бол Мадрасыг бөмбөгдөн байсан алдарт «Эмден» гэдэг хөлөг онгоц байлаа, Гэвч тэр бол тэнгисийн замыг хяналтдаа авсан байсан холбоотнуудад ямар нэгэн нөлөө үзүүлж чадахааргүй жижиг өдөөн хатгасан ажиллагаа байжээ. Холбоотнууд тогтоосон хяналтдаа түшиглэн голлох гүрнүүдийг хүнсний зүйл хийгээд бусад материал хангамжийн гадаад эх булгаас нь таслахыг хичээж байлаа. Герман, Австрийг тийнхүү хаасан явдал тэдэнд маш аймшигтай шалгалт болсон бөгөөд тэдний хүнсний нөөц нь дуусаж, хүн ам нь нийтээрээ өлсгөлөнд автах аюулд тулгарсан байлаа.

	Гэтэл Герман хариуд нь шумбагч завинуудаа ашиглан холбоотнуудын хөлөг онгоцнуудыг живүүлж байжээ. Шумбагч завиар хийсэн тэр дайн нь амжилттай болж, Английн хүнсний хангамж муудан, өлсгөлөнд орох аюул тулгарч байв. 1915 оны тавдугаар сард германы шумбагч завь атлантын далайд явж байсан английн «Лузитани» гэдэг аварга том хөлөг онгоцыг олон хүний нь хамт живүүлжээ. Усанд живэгсдийн дотор олон америк хүн байсан бөгөөд тэгээд ч америкууд түүнд асар их хорсон зэвүүцжээ.

	Герман бас агаараас Английг дайрч байжээ. Агаарын асар том бөмбөлгүүд сарны гэрэлд шөнө нисэн Лондон хийгээд байлдааны хэрэгсэл үйлдвэрлэдэг фабрикууд бүхий хүн амын сууринуудыг бөмбөгдөж байв. Хожим нь аэропланаар бөмбөгддөг болсон байв. Ойртон ирж байгаа нисэх онгоцнууд, зенитийн их бууны нүргэлэх дуун, хүмүүс аюулаас аврагдахын тулд хонгил ба газар доор нуугдах зэрэг эл бүхий л явдал ердийн үзэгдэл болжээ. Энгийн иргэдийг тийнхүү бөмбөгдсөнд англичууд асар их хорсон зэвүүцэж байжээ. Тэр бол аймшигтай явдал байсан тул тэгж зэвүүцдэг нь ч аргагүй байв. Гэтэл британийн аэропланууд Энэтхэгийн баруун˗хойд хил дээр буюу Иракт бөмбөг хаяж, ялангуяа шулмын гайтай удаан тэсрэх бөмбөг хаяж байхад Английнхан хорсон зэвүүцдэггүй нь хачин юм шүү. Түүнийг цагдаагийн албаныхны хийсэн ажил хэмээн үздэг, тайван үед ч тэгж бөмбөгддөг байлаа.

	Тийнхүү дайн сар хоногоор унжран үргэлжилж, ойн түймэр үй түмэн царцааг хөнөөн сүйтгэдэг шиг олон хүний амь насыг хөнөөсөөр, дайн удаашран үргэлжлэх тусам улам балмад, түйвээн сүйтгэх шинжтэй болж байв. Германчууд хорт хий хэрэглэж, удсан ч үгүй хоёр тал хоёул уг зэвсгийг хэрэглэх болжээ. Бөмбөгдөх ажилд аэропланыг өргөн хэрэглэж, дараа нь английн тал анх удаа ямар ч саадтай газраар явж чадах гусениц маягийн аварга том танкнуудыг байлдаанд оруулсан байна. Хүмүүс фронтууд дээр олон зуун мянгаараа амь үрэгдэж, ар талд хүүхэд, эмэгтэйчүүд өлсөж, гачигдаж дутагдахын зовлон эдэлж байлаа. Хаалтад орсноос болж Герман ба Австрид өлсгөлөнгийн аюул улам ч их байв. Тэр бол тэвчээр зоригийн шалгуур байсан юм. Аймшигт тэр шалгалтын аригийг аль тал нь илүү удаан тэвчиж чадах вэ? Аль арми нь нөгөөгөө туйлдуулж чадах вэ? Холбоотнуудын хаалт Германыг сэтгэл санаагаар унагаж чадах байсан уу? Эсхүл германы шумбагч завинууд Английг өлсгөлөнд учруулж, түүний эрчим зориг, байлдааны санаа сэтгэлийг няцаах байсан уу? Дайнд орон бүр асар их хохирол амсаж, хэмжээлшгүй их зовж зүдэрсэн юм. Тэр бүх гарз хохирол, гаслан зовлон талаар өнгөрсөн гэж үү хэмээн хүмүүс асууж байв. Бид үхэгсдээ мартаж, дайсанд бууж өгөх ёстой байсан гэж үү? Дайны өмнөх жилүүд аль дивангарын өнгөрсөн мэт санагдаж, дайн гарсан шалтгаан хүртэл мартагдсан байв. Эрэгтэй, эмэгтэй хүмүүс цөм ялж, хариу өшөө авах гэсэн ганц хүслэнд автсан байлаа.

	Эрхэмлэн хүндэтгэж явдаг нийтийн үйл хэргийн төлөө тэмцэлд эрсдэн дайнд амь үрэгдэгсдийн ариун санаа гэдэг зүрх шимшрэм зүйл юм. Эрэгтэй, эмэгтэй ямар ч хүн эрүүл оюун ухаантай л бол тэр ариун санааг сөрөн зогсож чадах гэж уу? Дайны тэр сүүлийн жилүүдэд газар сайгүй эмх замбараагүй байдал ноёрхож, байлдаж байсан орнуудын айл өрх бүр уй гашуу, ядрал, цөхрөлд автан байсан боловч хүн амь үрэгдэгсдээс хүлээж авсан бамбараа өндөрт өргөж чадахгүй байсан гэж үү? Английн офицер, хошууч Мак˗Крийн бичсэн шүлгийн зүрх шимшрэм доорх мөрүүдийг уншаад үз, тэгээд дайны тэр хар харанхуй жилүүдэд түүнийг уншсан эрэгтэй, эмэгтэй ард түмэнд тэр шүлэг ямар их нөлөө үзүүлсэн байж таарах вэ гэдгийг бодоод үзэгтүн. Янз бүрийн оронд, янз бүрийн хэлээр тийм шүлэг олныг бичиж байсан гэдгийг бүү мартагтун.

	Амьд яваад, амьдын жаргалаас хагацан одсон бид чинь

	Амрагийн заяаг түшиж явсан юм шүү

	Харь Фландрийн талд булшлагдахдаа.

	Халуун бамбараа ассан чигээр нь,

	Алдарсан гараараа атган байж,

	Анд та нартаа үлдээлээ шүү  

	Намуу цэцэг бүрхсэн энэ л тал нутагт,

	Насан хутаг болж үүрд нойрслоо ч,

	Залгаж аваад та нар тэмцэхгүй бол,

	Заяа сүнс минь хоргодоод амрахгүй нь ээ.

	1916 оны эцэс болоход холбоотны тал давуутай байгаа мэт харагдаж байлаа. Өрнөд фронт дээр тэдний шинэ танкнууд санаачилгыг тэдний гарт өгч, Английг бөмбөгдөн байсан «цеппелин» бөмбөлгүүд нь устагдан байв. Германы шумбагч завинууд саад учруулж байсан ч гэсэн төвийг сахисан хөлөг онгоцнууд Англид хүнсний зүйл зөөж авчирсаар байлаа. 1916 оны тавдугаар сард Умард тэнгист (Ютландын) тулалдаан тэнгисийн тулалдаан болж, англичуудын ялалтаар дуусжээ. Тэр үед Герман, Австрийн ард түмнийг өлсгөлөнгийн аюул улам бүр нөмөрсөөр байлаа. Байдал төвийн гүрнүүдэд муугаар хаяалж байсан учир түргэн шиг амжилт олохгүй бол болохгүй байв. Тэр ч байтугай Герман улс найрамдал байгуулах боломж байгаа эсэхийг туршиж үзсэн боловч холбоотнууд тавьсан бүх саналыг нь няцаажээ. Холбоотон улсуудын засгийн газрууд нутаг дэвсгэрийг хуваан авах талаар хоорондоо нууц гэрээгээр холбогдсон байсан учир зөвхөн бүрэн ялалт хийж гэмээ нь л түүнийгээ биелүүлж чадах байв. Америкийн Нэгдсэн Улсын ерөнхийлөгч Вудро Вильсон хүртэл найрамдал тогтоох гэж хэд хэдэн удаа оролдоод амжилт олоогүй ажээ.

	Тийм учраас германы удирдагчид усан доогуур хийх дайнаа хүчтэй болгож, өлсгөлөнд учруулах замаар Английг номхотгож авахаар шийдсэн байна. Төвийг сахисан орнуудын хөлөг онгоцыг ч явж байгаа газарт нь живүүлэх болно гэж тэд 1917 оны нэгдүгээр сард зарлан мэдэгдсэн байлаа. Тийм аргаар тэд төвийг сахисан хөлөг онгоцнууд Англид хүнсний зүйл нийлүүлэхийг тасалдуулахыг хичээж байв. Тийнхүү анхааруулсан явдал Америкийг доромжилсон хэрэг бөгөөд тэгж онгоцоо живүүлэхийг тэд хүлцэн тэвчиж чадахгүй байв. Тийнхүү Америк дайнд орох нь зайлшгүй болж, германы засгийн газар усан доогуур хийх дайндаа хориг тогтоолгохгүй хэмээн зарлаж байхдаа Америк дайнд орно гэдгийг ч мэдэж байсан байж таарна. Өөр зам байхгүй болохоор ер нь тэгээд үзье гэж ч германы засгийн газар бодсон байж болох юм. Америкийн санхүүгийн эзэд тэртэй тэргүй холбоотнуудад туслах болно гэж ч үзсэн байж болно. Ямар ч байлаа гэсэн Америкийн Нэгдсэн Улс 1917 оны дөрөвдүгээр сард дайн зарласан бөгөөд бусад бүх үндэстэн ядарч туйлдсан байсан тэр үед асар их нөөц хүчтэй, шинэ сэргэг хүч бүхий америк дайнд орно гэдэг бол германы (төвийн) гүрнүүд ялагдахын дохио болсон явдал байлаа.

	Гэвч Америк дайнд орохоос өмнө маш чухал ач холбогдолтой бас нэг том үйл явдал болсон билээ. 1917 оны гуравдугаар сарын 15˗нд оросын анхдугаар (хоёрдугаар сарын — Ред) хувьсгал болж хааныг унагажээ. Тэр хувьсгалын талаар би чамд жич бичих болно. Тэгэхдээ уг хувьсгал дайны явцад асар их нөлөө үзүүлснийг л чамд хэлэх гэсэн юм. Тэр үеэс эхлэн Орос улс байлдаж чадах байлаа ч гэсэн германы улсуудын эсрэг хийх дайнд ихээхэн анхаарч чадахыг больсон нь магад бөгөөд энэ бол Герман Дорнод фронтдоо нэг их анхаарал тавихгүй байж болно гэсэн үг байлаа. Герман дорнод фронтод байсан армиа бүгдийг нь буюу дийлэнх нь Өрнөд Фронт руу шилжүүлж, францууд ба англичуудын эсрэг хаяж чадах болжээ. Тийнхүү гэнэт Германд тааламжтай нөхцөл байдал бүрджээ. Хэрэв Герман Оросын хувьсгал эхлэхийг зургаа˗долоон долоо хоногийн өмнө мэдсэн сэн бол олон юм өөрөөр хувирах байсан байж болох байв. Тэд усан доогуур хийх дайнаа урьдын адил үргэлжлүүлж, Америк төвийг сахисан хэвээр үлдсэн байж ч болох байв. Орос дайнаас гарч, Америк төвийг сахисан хэвээр байсан бол Герман улс англи, францын армийг бут цохисон байж ч үнэхээр болох байлаа. Гэвч нөхцөл байдал тийм болсон үед ч гэсэн Өрнөд фронт дээр Германы хүч өссөөр, германы усан доогуур шумбагч завинууд холбоотнуудын хийгээд төвийг сахисан худалдааны хөлөг онгоцнуудыг асар их хэмжээгээр устгасаар байлаа.

	Оросын хувьсгал Германд тусалсан мэт байв. Тэглээ ч гэсэн уг хувьсгал Германы дотоод байдлыг султгасан нэг гол шалтгаан болжээ. Оросын анхдугаар хувьсгалаас хойш найман сар өнгөрсний дараа оросын хоёрдугаар хувьсгал эхэлж энх тайвны лоозон дэвшүүлэн байсан Зөвлөлүүд ба большевикуудын гарт засгийн эрх шилжжээ. Тэд байлдаж байгаа бүх үндэстний ажилчин, цэргүүдэд хандан найрамдал байгуулахыг уриалжээ. Энэ дайн бол капиталистуудын өдөөсөн дайн мөн, империалистуудын зорилтыг хангахын төлөөнөө ажилчид их бууны зууш болох ёсгүй гэдгийг тэд заан хэлж байлаа. Фронтууд дээр байлдаж байсан бусад үндэстний цэргүүд тэдгээр уриа лоозонгуудын заримыг дуулж сонсоод гүн их сэтгэл хөдөлж байлаа. Францын армийн дотор олон удаа үймээн гарч, засгийн газар түүнийг арай гэж төвхнүүлжээ. Тэдгээр уриа германы цэргүүдэд улам ч хүчтэй нөлөөлөн, хувьсгалын дараа германы олон хороо оросын армитай ах дүү бололцож байлаа. Тэдгээр хороог Өрнөд фронт руу хөөн явуулсанд тэд уг шинэ мэдээг германы цэргийн бусад ангиудад тараажээ. Герман дайнд ядран туйлдаж, чадал тэнхээ нь барагдан, Оросын тарьсан үр түүнд шимтэй хөрс нь болжээ. Тэгж оросын хувьсгал Германы дотоод байдлыг сулруулахад хүргэсэн байна.

	Гэвч германы цэргийн командлал тэр чухал дохиог үл ухааран 1918 оны гуравдугаар сард Зөвлөлт Орос оронд доромжилсон хүнд найрамдал байгуулах ажлыг тулган хүлээлгэжээ. Зөвлөлүүд өөр ямар ч арга байхгүй бөгөөд яаж ийгээд найрамдал байгуулахыг хүсэж байсан учир найрамдлын болзлыг хүлээн авчээ. Мөн тэрхүү 1918 оны гуравдугаар сард германы арми Өрнөд фронт дээр сүүлчийн удаа их хүч тавьж үзжээ. Германчууд англи, француудын хориглолтын шугамыг сэтлэн, сэтлэлтийн явцад бүхэл бүтэн армийг нь устган гурван жил хагасын өмнө арга буюу ухран зайлсан Марна голд дахин хүрчээ. Тэр бол асар их хүчин чармайлт байсан боловч ядарч туйлдсан Германы сүүлчийн удаагийн чармайлт байлаа. Тэр үеэр Америкийн арми Атлантын далайг гатлан орж иржээ. Өрнөд фронт дээр Англи, америк, францын бүх армийн жинхэнэ хамтын ажиллагаа, хамтарсан хүч чармайлтыг нэгтгэхийн тулд түүнийг нэгдсэн нэг дээд командлалд захируулах нь чухал гэдгийг тэд гашуун туршлагаасаа ойлгож мэдсэн байв. Францын маршал Фош Өрнөд дэх бүх холбоотон армиудын генералиссимусээр (ерөнхий командлагчаар) томилогджээ. 1918 оны дунд үе гэхэд байдал үндсээр өөрчлөгдөж, санаачилга холбоотнуудын гарт шилжиж тэд урагш давшин байлдаж, германчуудыг ухраажээ. Аравдугаар сар болоход дайн дуусах нь нэгэнт ойртож, найрамдал байгуулах тухай яриа өрнөж эхэлжээ.

	Арван нэгдүгээр сарын 4˗нд Килд тэнгисийн цэргийн бослого гарч, түүнээс хойш тав хоногийн дараа Бүгд найрамдах Герман улс байгуулагдсаныг Берлинд зарлан тунхаглажээ. Тэр өдөр буюу арван нэгдүгээр сарын 9˗нд кайзер Вильгельм II хамгийн шившигтэй байдлаар Герман орныг орхин Голланд руу зайлан одсон бөгөөд Гогенцоллерынхны угсаа тэгж эцэс төгсгөл болжээ. Хятадад байсан манжийн хаадын нэгэн адил «тэд барс шиг архиран ирээд могой шиг сүүлээ шарван алга болсон» ажээ.

	1918 оны арван нэгдүгээр сарын 11˗нд найрамдлын гэрээнд газрын үсэг зурж, дайн дуусжээ. «Арван дөрвөн зүйлээс» бүрдсэн тэрхүү найрамдлын гэрээний үндсийг америкийн ерөнхийлөгч Вильсон боловсруулжээ. Тэдгээр зүйлс нь дайнд татагдан орсон жижиг улс үндэстнүүдэд өөрөө засан тохинох эрх олгох, зэвсэг хураах, нууц дипломат ажиллагаа явуулахаас татгалзах, их гүрнүүдийн зүгээс Орост тусламж үзүүлэх, Лиги Наций буюу үндэстнүүдийн Холбоо байгуулах зэрэг зарчмуудыг үндэслэсэн байв. Ялагчдын ая тухыг бодож тэдгээр «Арван дөрвөн зүйлээс» олон юм нь мартагдахад хүрснийг бид хожим нь харсан билээ.

	Дайн тэгж дууссан билээ. Гэвч английн флот өлсөж үхэж байсан германы эмэгтэйчүүд, хүүхдүүдэд хүнсний зүйл гаднаас оруулахгүй Германыг хааж боосон хэвээр байв. Бяцхан хүүхдүүдийг хүртэл залхаан цээрлүүлэх гэсэн үзэн ядсан тэр булай үйлдлийг Английн тэр олон нийтийн эрхэмсэг зүтгэлтнүүд, том сонинууд, түүний дотор либерал үзэлтэн хэмээгдэгч сонинууд хүртэл дэмжиж байжээ. Тэр үед Английн ерөнхий сайд Ллойд Жорж хүртэл бас либерал намын хүн байсан билээ. Дөрвөн жил гурван сар үргэлжилсэн тэр дайн бол хамгийн жигшүүрт зэрлэг балмад явдал байв. Тэгэхдээ л найрамдал байгуулсны дараа Германыг хаасан хэвээр байсан явдал бол тэр бүхнээс илүү хамгийн хүйтэн цэвдэг харгис явдал байлаа. Дайн дууссан боловч бүхэл бүтэн улс үндэстэн өлбөрөн үхэж, бяцхан хүүхдүүд өлсөж шаналахын зовлон үзэж, гэтэл хүнсний зүйл залгуулах явдлыг зориуд хүчээр боогдуулсаар байжээ. Дайн бидний оюун санааг үзэн ядах үзлээр хордуулан хэчнээн зэрэмдэглэсэн гэж санана. Германы хөгшин канцлер Бетман˗Грифайлфяуольвег: «Бидний эсрэг Английн хийсэн хаалт бидний үр хүүхэд; хүүхдийн санаанаас мартагдахгүй. Тэр бол хамгийн хорон санаа бүхий аймшигт хэрцгийлэл байсан» гэж хэлж байжээ.

	Хаалт хийсээр байгааг өндөр дээд тушаалын төрийн болон бусад нэрт зүтгэлтнүүд таалан сайшааж байхад, тэмцлийн бүх хүнд хүчрийг нуруундаа үүрэн өнгөрүүлсэн английн ядуучууд хаалтаас болж учирсан хор уршгийг тайван харж сууж чадахгүйд хүрч байв. Найрамдлын гэрээ байгуулсны дараа английн нэг арми Кёльнд, Рейн мужид байрлаж байсан бөгөөд уг армийг командалсан английн генерал арга буюу ерөнхий сайд Ллойд Жоржид цахилгаан утас илгээж, «германы эмэгтэйчүүд, хүүхдийг харсаар байтал тарчлаан байгаа нь британий армид хэчнээн муугаар нөлөөлж болохыг» анхааруулан толилуулсан байлаа. Найрамдал байгуулснаас хойш Англи долоон сар гаруй хугацаанд Германыг хааж боосоор байлаа.

	Удаан жилийн дайн нь байлдан буй улс үндэстнийг зэрлэг балмад болгожээ. Олон хүн ёс суртахууны хувьд эвдэрч, жирийн олон хүн хагас гэмт хэрэгтэн болон хувирсан байв. Хүмүүс хүчирхийлэл, баримтыг мушгин гуйвуулахад дасаж, хүнийг үзэн ядах, өшөө авахын дэв шингэсэн байв.

	Дайн хэчнээн хохирол учруулсан бэ? Түүнийг одоогоор хэн ч тодорхой мэдэхгүй, мэдэх гэж тооцож үзсээр байгаа билээ. Орчин үеийн дайн гэгч юу болохыг чамд ойлгуулахын тулд би хэдэн тоо хэлье.

	 

	Амь үрэгдсэн цэргийн албан хаагчид ˗ 10 000 000

	Амь үрэгдсэнд тооцогдсон ˗ 3 000 000

	Амь үрэгдсэн энгийн иргэд ˗ 13 000 000

	Шархтсан ˗ 20 000 000

	Олзлогдсон ˗ 3 000 000

	Өнчирсөн ˗ 9 000 000

	Бэлэвсэрсэн ˗ 5 000 000

	Дүрвэгсэд ˗ 10 000 000

	            

	Аймшигт энэ тоонуудыг хараад, хүн төрөлхтөн хэчнээн тарчлан зовсныг бодоод үз л дээ. Зөвхөн алагдсан шархтсаны нь нэмэхэд л 46 сая болж байна шүү дээ.

	Бас дайнд зарцуулсан мөнгийг яах вэ? Түүний тооцоог одоо ч гаргаж дуусаагүй байгаа ажээ! Америкуудын тооцож гаргаснаар холбоотны 40999600 буюу бараг дөчин нэгэн миллиард стерлингийн фунт, германы улсуудын (төвийн гүрнүүдийн) зардал 15 122 300 000 буюу арван таван миллиард стерлингийн фунтээс давжээ. Нийт дүн нь тавин миллиард гаруй болжээ! Бидний өдөр тутмын амьдралд тийм явдал тохиолдож байгаагүй болохоор энэ тоог ямар утгаар тайлбарлахаа бид мэдэхгүй байна. Тэр бол Наран буюу одон ертөнц хүртэлх хэмжээс адил одон орон судлалд гардаг шиг их тоо юм. Тийм учраас ялсан, ялагдсан ялгалгүй байлдаж байсан орнууд одоо хүртэл дайнд зарцуулсан зардлынхаа ээдрээг гаргах гэж найдваргүй оролдлого хийсээр байгаа нь гайхах хэрэг биш юм.

	«Дайныг эцэс болгох зорилготой дайн», «ардчиллыг аварч», «бага буурай үндэстнүүдэд эрх чөлөө олгох», бас «өөрөө засан тохинох эрх олгох», ер нь эрх чөлөө ба эрхэмлэгээний төлөө хийж байсан тэр дайн тийнхүү дуусжээ. Англи, Франц, Америк, Итали хийгээд тэднийг дагалдсан жижиг улсууд ялалтынхаа баярыг хийж байлаа (Орос улс ялагчдын тоонд ороогүй нь мэдээж). Өндөр дээд тэр эрхэм эрхэмлэгээг практик дээр яаж ойлгож байсныг бид цаашид үзэх болно. Харин энэ удаад бид английн яруу найрагч Саутийн бичсэн дээр үеийн өөр нэгэн ялалтын тухай шүлгийн мөрүүдийг л давтан санаж болох байна.

	 

	Араатан дайсныг дарсан гэж 

	Аргагүй Вантан алдаршжээ

	Тэгээд яагаа вэ, дараа л биз?

	Тэгж гэнэт Петеркин асуужээ.

	Тэр ч эрхэм минь хариулахад хэцүү 

	Тэгэхдээ их тулаан байсан шүү.

	“Жавахарлал Неру : Ертөнцийн түүхийг сөхөн үзвэл  ˗ II” номын ГАРЧИГ

	 

	79. Европ Дорнод Азийг эзэлж эхэлсэн нь

	80. Хятад орон энх амгалан цэцэглэн хөгжиж байсан үе

	81. Япон хаалгаа хаасан нь

	82. Европ дахины самуун үе

	83. Сэргэн мандалт

	84. Протестантуудын бослого, тариачны дайн

	85. Арван зургаа, арван долдугаар зууны үеийн европын хэмжээгүй эрхт ёс

	86. Эрх чөлөөний төлөө Нидерландчуудын тэмцэл

	87. Англи хаанаа цаазалсан нь

	88. Бабур

	89. Акбар

	90. Энэтхэгийн моголуудын эзэнт гүрэн унаж мөхсөн нь

	91. Сикхи ба маратхи нар

	92. Англичууд энэтхэг дэх өрсөлдөгчдөө дийлсэн нь

	93. Хятад дахь манжийн их эзэн хаан

	94. Хятадын эзэн хаанаас английн эзэн хаанд илгээсэн захидал

	95. Арван наймдугаар зууны европ дахь үзэл санааны тэмцэл

	96. Европ тив их өөрчлөлтийн өмнө

	97. Асар том машин бий болсон нь

	98. Англид аж үйлдвэрийн хувьсгал эхэлсэн нь

	99. Америк Англиас тусгаарласан нь

	100. Бастилийн уналт

	101. Францын хувьсгал

	102. Хувьсгал ба хувьсгалын эсэргүү явдал

	103. Засгийн газруудын замнал

	104. Наполеон

	105. Наполеоны тухай дахин өгүүлэх нь

	106. Дэлхий ертөнцийн байдал

	107. Дэлхийн нэгдүгээр дайны өмнөх зуун жил

	108. Арван есдүгээр зуун, үргэлжлэл

	109. Энэтхэгт гарсан дайн ба бослогууд

	110. Энэтхэгийн гар урчууд үгүйрэн хоосорсон нь

	111. Энэтхэгийн тосгон, тариачид, газрын эзэд

	112. Британи энэтхэгийг яаж захирч байсан бэ?

	113. Энэтхэг сэрж эхэлсэн нь

	114. Англи хятадад хүчээр хар тамхи нэвтрүүлсэн нь

	115. Хятад орон хүнд байдалд

	116. Япон урагш тэмүүлсэн нь

	117. Япон Орост цохилт өгсөн нь

	118. Хятад бүгд найрамдах засагт улс болсон нь

	119. Энэтхэг˗хятадын хойг ба дорнод энэтхэг

	120. Бас нэгэн шинэ жилийн өдөр

	121. Филиппин ба Америкийн Нэгдсэн Улс

	122. Гурван тивийн уулзвар газарт

	123. Өнгөрсөн түүхийг эргэж нэг саная

	124. Ираны эртний уламжлалын бат үндэс

	125. Перс дэх империализм ба үндэсний үзэл

	126. Ер нь хувьсгалын тухай, түүнээс европт болсон 1848 оны хувьсгалын тухай

	127. Итали нэгдсэн, эрх чөлөөт үндэстэн болсон нь

	128. Герман улс байгуулагдсан нь

	129. Зарим нэрт зохиолчид

	130. Дарвин ба шинжлэх ухааны ялалт

	131. Ардчиллын амжилт

	132. Социализмын үүсэл

	133. Карл Маркс ба ажилчны байгууллагын хөгжилт

	134. Марксизм

	135. Англи дахь Викторианы үе

	136. Англи дэлхийн мөнгө хүүлэгч болон хувирсан нь

	137. Америк дахь иргэний дайн

	138. Америкийн үл үзэгдэх эзэнт гүрэн

	139. Ирланди, Англи хоёрын долоон зуун жилийн дайн

	140. Ирландын гормуль ба шин фейн

	141. Англи египетийг булаан эзэлж, эзэмшил болгосоор буй нь

	142. Түрэг «европын эмгэгтэй хүн» болон хувирсан нь

	143. Орос орон хаант засгийн эрхшээлд

	144. Оросын 1905 оны ялагдсан хувьсгал

	145. Зууны төгсгөл

	146. Дэлхийн дайн эхэлсэн нь

	147. Энэтхэг орон дайны өмнөх үед

	148. 1914—1918 оны дайн

	149. Дайны явц

